Julie: God vertroos gelowiges in hulle nietigheid

Saterdag 20 Julie

Skrifgedeelte: Job 25

Fokusgedeelte: Job 25:2

Kan jy God beoordeel?

In die vorige hoofstuk kyk Job na die lewe om hom en dan verstaan hy

nie vir God nie. Hy sien hoedat weerlose mense uitgebuit word en

onregverdig behandel word. Niemand help hulle nie. Hy sien hoe arm
mense skarrel om te bly leef en in die bittere koue amper sonder klere
moet gaan slaap. In die nag staan die moordenaar en dief op om te roof.

Hoekom laat God dit toe?

Ons sien vandag dieselfde dinge, maar ons sal God nie verstaan vanuit

die sondige wéreld nie. Ons moet eerder die wéreld probeer verstaan

vanuit wie God is.

Bildad verskuif die fokus na God toe en besef dan: In hierdie sondige

wéreld is nie vrede nie. Hier is ook nie geregtigheid en regverdigheid te

vinde nie. Die boosheid van die mens is daarvoor te groot. Die mens is
voor God ’'n wurm!

God egter is verhewe bo die sondige wéreld. Dit lei ons gedagte in twee

rigtings.

e Eerstens: Ons is nie in staat om God se besluite te beoordeel nie.
Christus het ons juis geleer om te bid: Laat U wil geskied ... Weerhou
jouself dus om God te wil beoordeel uit wat die sondige mens hier op
aarde aanvang.

e Tweedens: Vrede word net by God gevind; geregtigheid en troos vind
jy by jou hemelse Vader.

Daarvoor het God sy Seun gestuur om met ons vrede te maak deur sy

offer aan die kruis. Hierdie vrede vind jy in God se vergifnis en in die troos

van die Heilige Gees.

As jy die prooi word van onreg, of jy word ontstig deur die onreg om jou,

is dit dikwels jou enigste troos dat Christus ook hiervan weet, dat Hy jou

gebede hoor en dat niks sy oordeel met sy wederkoms sal ontsnap nie.

Dan kom |€ die Heilige Gees sy vrede in jou hart.

Sing: Psalm 4-1:1, 2

